
SUĠĠERIMENTI

Il-Kumitat għall-Iżvilupp jistieden lill-Kumitat għall-Affarijiet Barranin, bħala l-Kumitat 
responsabbli, sabiex jinkorpora s-suġġerimenti li ġejjin fil-mozzjoni għal riżoluzzjoni li se 
jadotta:

1. Jenfasizza l-ħtieġa għar-ristrutturazzjoni u għall-koordinazzjoni ta’ l-attivitajiet tal-
komunità ta’ l-NGOs li qed taħdem f’dan il-qasam; jiddispjaċih li r-relazzjonijiet bejn il-
gvern ta’ l-Afganistan u l-NGOs kultant ma jkunux mill-aħjar, u jappella sabiex ilkoll 
jimpenjaw ruħhom fi djalogu sabiex itejbu r-relazzjonijiet; jissuġġerixxi li jsir servej fost 
l-NGOs li jaħdmu fuq il-post sabiex jiġu evalwati l-problemi li qed jiffaċċjaw u biex jiġu 
studjati soluzzjonijiet possibbli;

2. Jenfasizza l-ħtieġa li jiġi evalwat mill-ġdid l-użu ta’ “Timijiet Provinċjali għar-
Rikostruzzjoni” (PRTs) ta’ natura militari sabiex jieħdu f’idejhom ix-xogħol ta’ 
rikostruzzjoni u/jew ta’ iżvilupp f’xi wħud mill-provinċji ta’ l-Afganistan; jinnota li 
mekkaniżmi bħal dawn għandhom tendenza li jkollhom prestazzjoni baxxa u ftit li xejn 
ikollhom effettività fejn jidħlu spejjeż u li jtellfu s-sens ta’ distinzjoni bejn il-ħaddiema 
ċivili għall-iżvilupp u l-militar u jistgħu jpoġġu f'riskju persuni ċivili newtrali; jiġbed l-
attenzjoni għall-fatt li distinzjoni mċajpra bħal din tmur kontra l-prinċipji tan-newtralità, 
ta’ l-umanità, ta’ l-imparzjalità u ta’ l-indipendenza li għandhom imexxu kwalunkwe 
intervent umanitarju;

3. Jenfasizza l-bżonn li jingħata appoġġ lill-Parlament Afgan, b’mod partikulari permezz ta’ 
assistenza teknika u bini ta’ kapaċitajiet istituzzjonali, u jiġbed l-attenzjoni għall-fatt li l-
Parlament huwa l-aktar istituzzjoni ta’ l-UE li hi adattata biex tagħmel dan, b'mod 
partikulari permezz ta' koperazzjoni aktar mill-qrib bejn il-Kumitat għall-Iżvilupp, il-
Kumitat għall-Affarijiet Barranin u d-Delegazzjoni għar-Relazzjonijiet ma' l-Afganistan; 
jenfasizza l-ħtieġa li l-Parlament Afgan u s-soċjetà ċivili jkunu involuti bis-sħiħ fl-
ipprogrammar tal-koperazzjoni ta’ żvilupp tal-KE u b’mod partikulari fit-tfassil tad-
Dokumenti ta’ Strateġija tal-Pajjiż (Country Strategy Papers – CSPs) u tal-Pjanijiet ta’ 
Azzjoni Annwali (Annual Action Plans – AAPs);

4. Jenfasizza l-importanza ta' xi oqsma kruċjali li m’humiex meqjusa fis-CSP iżda li 
għandhom jiġu indirizzati permezz tal-koperazzjoni Ewropea, bħall-enerġija, l-
infrastruttura u l-appoġġ għall-Parlament Afgan, kif ukoll l-importanza li jiġu allokati 
riżorsi biex in-nisa fl-Afganistan jingħataw aktar saħħa u setgħa;

5. Jenfasizza l-importanza li jiġu mseddqa s-servizzi tas-saħħa u ta’ l-edukazzjoni; jappella 
sabiex ikun hemm programmi ta’ bini ta’ kapaċità għall-Ministeru Afgan tas-Saħħa 
Pubblika sabiex tittejjeb l-abilità tiegħu fit-tmexxija tas-settur tas-saħħa kif ukoll biex 
ikun hemm żieda fir-riżorsi għall-edukazzjoni; aktar minn hekk, jappella għal miżuri 
speċifiċi biex jiġu indirizzati l-problemi li qed isibu ma’ wiċċhom in-nisa Afgani fis-
setturi tas-saħħa u ta’ l-edukazzjoni;

6. Jinnota li n-nuqqas ta’ sigurtà huwa ta’ theddida serja għall-implimentazzjoni u l-
effikaċja ta’ l-għajnuna kif ukoll għad-distribuzzjoni ġeografikament omoġenja tagħha; 

jenfasizza l-ħtieġa li tittejjeb is-sitwazzjoni tas-sigurtà kif ukoll id-distribuzzjoni 
ġeografika ta’ l-għajnuna peress li ż-żewġ fatturi jirrinfurzaw lil xulxin;

7.    Jitlob li jkun hemm livell aqwa ta’ moniteraġġ u ta’ kontabilità ta’ l-għajnuna finanzjarja 
ta’ l-UE.

